Ерлікке-тағзым
Жетпіс жыл – бейбіт көктем таң атқалы,

Жетпіс жыл – шуақты күн таратты әнін.

Есімде сонан бері жетпіс рет

Ашылды жеңіс күннің парақтары.

Жетпіс жыл – үзілмеді құстар әні,

Кетті енді сұм соғыстың қыспағы әні.

Жетпіс жыл – жауымыздың ажал оғы

Біздің елдің үстімен ұшпағалы...
Биыл - Ұлы Отан соғысының 70 жылдығы: қазақстандықтардың майдан даласындағы ерліктері мен тылдағы табандылықтары ешқашан да ұмытылмайды! Жауынгер жазушы Бауыржан Момышұлы «Ел үшін аянба-ерлігіңе сын, жұрт үшін аянба-жігіттігіңе сын»-деп бекер айтпаса керек. Қазақ елі Тәуелсіздігін алып, енді ғана етек-жеңін жиып, іргесін мықтап бекітіп, барымызды асырып, жоғымызды түгендеп, елдіктің туын желбіреткен ХХІ ғасырда қол жеткізген жетістіктеріміз де аз емес. Осы тұста елбасы Нұрсұлтан Әбішұлы Назарбаев Екінші дүниежүзілік соғыста ерлік көрсетіп, келешек ұрпақтың жарқын болашағы үшін соңғы ақтық демі қалғанша қорғап, табандылық танытқан, уақыт өткен сайын қатарлары азайып келе жатқан ардагер жауынгерлерімізге мемлекет тарапынан қолдау көрсетіп, қамқорлық жасауы егемендіктің жемісі екені ақиқат.                                                 

2015 жыл Ұлы Отан соғысындағы Жеңістің 70 жылдығы және ТМД елдеріндегі Ардагерлер жылы болып бекітілді. 

Бұл бастаманы Кенащылықтарда назардан шығарған жоқ. Кенащы орта мектебінде «Ұлы Жеңіске-70 жыл» деген ұранмен мерекелік іш-шаралар өз деңгейінде аталып өтілді. «Бұл     соғысты  ешкім  де  ұмытпауы, ешнәрсе  де ұмытылмауы керек» осындай белгілі ұранмен Кенащы ауылының «Еңбектеген баласынан, еңкейген қартына» дейін Жеңістің 70 жылдығына тағзым жасау үшін мерекелік шараны өткізу мақсатында өз үлестерін қосты. Ауыл әкімі Ғ.З.Рахимованың бастауымен әр жанұядан, әр ауыл тұрғындарынан Ұлы Отан соғысына қатысқан адамдардың суреттері жиналып үлкен банер жасалынып, әр қайсысының жеке суреттерін мектебіміздің  информатика мұғалімі Ерболат Айланыш шығарып, ал мектеп ұжымы келе жатқан мерекеге оқушылардың  дайындықтарын пысықтап, патриоттыққа баулу, ұлтжандылық сезімдерін ояту мақсатында жұмыстар жасады. Мектеп маңында орнатылған 1941-1945 жылдарына арналған ескерткіш, мемориалдық тақта жарқырап тұрды. Көптен күткен Жеңіс күні-9 мамыр да келіп жетті. Алтын ұя ауылдарына, туған жерлеріне жан-жақтан ағылып, зұлмат жылдардың куәсі болған ата-аналарына тағзым жасау үшін келген адамдардың қарасы мол болды. Бұның өзі осы Жеңіске деген құрмет болып табылса керек. Осы күнгі ауа райының да ерекше болғаны, көктемгі самал желдің де оқушылар мен жиналған қауымның  мерекелік көңіл-күйіне еш кедергісін келтірген жоқ. Бейбіт парадқа келген әр баланың қолында ерекше безендірілген рамкада Ұлы Отан соғысына осы ауылдан қатысқан аталардың портреттері, әрбір ұстаздың төсінде жеңісті айқындайтын төс белгі осы шараның  маңыздылығын тағы да бір айқындай түсті. Алғашқылардың бірі болып келген Садвақасов Қаби мен Зоя тәтеміздің әулеті болды.  Сол күні Астана, Көкшетау, Степногорск, Щучинск т.б. жерлерден өз әкелеріне, аталарына гүл қойып, еске алып, құран бағыштатуға Ахметжановтар, Закировтар, Сагадиевтер, Кульмагамбетовтар, Садвақасовтар, Жақсыбергеновтар т.б. әулеттер-жанұялар жиналды. Мектебіміздің алғашқы әскери дайындық пәнінің мұғалімі Б.Б.Даиров барлық жиналғандарды, мұғалімдер мен оқушыларды сапқа тұрғызып, үнсіз еске алу парадына шығарып, басшылық жасады.  Ауылымыздың бірнеше көшесін өтіп, парадшылар мектеп маңындағы ескерткіш алдына келіп, үнсіз еске алу рәсімін  өткізді. Жиналған қауымды алғысы мен ризашылығын білдіру үшін ауыл әкімі Рахимова З.Ғ-қызы сөз алып 9 мамырға байланысты Тыл ардагерлері Ермағамбетова Паулина, Ахметбекова Қуаныш, Жақсыбергенова Сауке апаларымызды Аудандық  әкімшілік атынан мерекелік медальмен марапаттап, бағалы сыйлықтар табыс етті. Апаларымыз елбасының осынай қамқорлығы, жасалып жатқан істеріне көңілдері толатындығын, еліміздің тек бейбітшілікте, ынтымағы мен бірлігі жарасқан еңселі мемлекет болуына тілекші екендіктерін сөзге тиек етті.  Одан кейін аудан маслихатының депутаты А.Ғ.Кульмагамбетов, мектеп директоры Г.С.Садуова құттықтап, жылы лебіздерін білдірді. 
Атаулы күнмен құттықтау, келешек жастарға ақ батасы мен ізгі ниеттерін білдіру үшін сөз сөйлеймін  деген жандарға сөз кезегі берілген болатын. Сол жандардың бірі Кенащы орта мектебінің зейнеткер ұстазы Маймақова Қ.Қ-қызы өз әкесі Тоқпаев Қабиболланы Үлгі ауылынан соғысқа аттанып, гвардия капитаны атағына ие болып, офицер шеніне дейін көтерілгенін мақтаныш етіп, соғыстан аяғынан айырылып, мүгедек болып келгенін, бірнеше медаль мен кавалер орденімен марапатталғанын сағынышпен еске алып, көзіне еріксіз жас алған болатын... 
Қарлығаш апайдың сағынышын Махмұтбай Әміреұлының мына бір өлең жолдарымен беруді жөн көрдік.

Қан майданның жүректе жарасы бар,

Қайғысы мен зілі бар, наласы бар.

Арамызда жүретін алшаң басып,

Ардагерлер азайып барасыңдар.

Қастерлейді халқымыз қаһарманын,

Жүр есінде сан жарық, сапарларың.

Қайран ерлер, қаһарман ардагерлер,

Қалды-ау сиреп бұл күнде қатарларың.

Ерлік сүйген еліңе салтың ұнар,

Жүздеріңде жанған от жарқылы бар.

«Соғыс» деген салмағын жалғыз сөздің,

Бүгінгі ұрпақ өздерің арқылы ұғар.

Жасқанбаған жауынан жарақты ер,

Ерлігіңді аңыз ғып таратты ел.

Қаһармандық дегенді кейінгі ұрпақ,

Жүздеріңе сендердің қарап білер.

Дарқан мінез, дария ой, дара шыңдар,

Жарқын жүзді, жүрегі ақ, жаны асылдар.

Арамызда жүретін алшаң басып,

Майдангерлер азайып барасыңдар.
Мерекелік шараның тізгінін ары қарай оқушыларымыз жалғады. Екінші дүниежүзілік соғыста Шығыс халықтарының қыздарынан Батыр атағын алған екі - ақ қыз бар екен. Бұлар қазақтың Мәншүгі мен Әлиясы. Атағына бүкіл шығыс халқы ортақтасқан, қазақтың атын шығарған аяулы қыздарымыз. Батыр апа-әпкелерінің рухына арнап 3-сынып оқушыларымен бірге 5-сынып оқушысы Темірхан Аружан әдеби-сазды көрініс көрсетті. (сынып жетекшісі: Абзалутдинова Ж.Ғ.) Маман Бауыржанның орындауындағы Қасым Аманжоловтың «Өзім туралы» өлеңі, Ықылыс Нұрсұлтанның патриоттық тақырыптағы әндері ойдағыдай болып, көпшіліктің көңілінен шықты. 
Осы іс-шаралардың өтуіне мұрындық болып жүрген Кенащы орта мектебінің тәрбие ісінің меңгерушісі Ерболат Айланыштың да үлесі өте зор екенін айта кеткен өте орынды. Сонымен қатар ауыл кітапханашысы Г.С.Джанибекова мен мектеп кітапханашысы Ташимова Н.С-қызы кітап көрмесін ұйымдастырып, оқушыларды көптеген маңызды мәліметтермен таныстырды. Өсіп келе жатқан жастарымызға осындай іс-шаралар үлкен тәрбие беріп, патриоттық сезімдерін оятып, өз елін, жерінің тарихын ұмытпауға, қастерлеуге жетелейтін, өнегесі мол шара болды деп ойлаймын. 
Міне, осынау елімізге лаң салған алапаттың жеңіспен аяқталғанына да 70 жыл толды. Ешкім де, ешқашан да ұмытылмақ емес.
Отанымызды сүйіп, қастерлей білейік. Ата - баба дәстүрін, әдет - ғұрпын берік ұстанып, үлкенге ізетті, кішіге ілтипатты болайық. Оңайлықпен келмеген тәуелсіздігіміздің туы мәңгілік желбіреп тұрсын.

Ел - жұртымыз аман, берекелі заман болсын! Отанымызды сүйетін азаматтарымыз көбейе берсін!
Кенащы орта мектебінің қазақ тілі мен 

әдебиет пәнінің мұғалімі Ерболат Адай

